
Хураангуй: Утга зохиол судлаач, шүүмжлэгч, сэтгүүлч, магистр, Монгол улсын Соёлын гавьяат зүтгэлтэн Лувсансүхийн Хэрээгийн судалгаа, шинжилгээний бүтээлийн талаар танилцуулж, түүний өгүүлэл, шүүмжид шинжлэх ухаанч байдлаар хандсан энэхүү өгүүллийг бичиж байна. Түүний бичсэн 50 гаруй эрдэм шинжилгээний өгүүлэл шүүмж нь монголын эртний уран зохиол судлал, тэр дундаас бурхан шашны уран зохиол хийгээд ардын дууны урын сангийн талаар санаа авууштай, шинэлэг сэтгэлгээгээр хандсан байдал зэрэгт дүн шинжилгээ хийж, эрдэмтэн судлаачдын сонорт хүргэж байна. 

Монгол улсын Соёлын гавьяат зүтгэлтэн Л.Хэрээ

Монгол улсын Соёлын гавьяат зүтгэлтэн, зохиолч, сэтгүүлч, утга зохиол судлаач халх монголын Хатагин овгийн Лувсансүхийн Хэрээ нь 1948 онд Дорнод аймгийн Матад сумын нутагт төржээ. 1966 онд Дорнод аймгийн төвийн ерөнхий боловсролын 1-р сургууль, 1973 онд УБДС-ийг төгсч багш мэргэжил эзэмшсэн. МУИС-ийн дэргэдэх Удирдах ажилтны мэргэжил дээшлүүлэх институт, Намын дээд сургуулийн сэтгүүлчийн курс болон сэтгүүлчийн сургалтад таван удаа суралцсан.
1973-1977 онд Хэвлэл, утга зохиолыг хянах газар редактор, 1977-1988 онд “Дөл” сонинд утга зохиолын ажилтан, 1988-1996 онд аймгийн радио телевизийн редакц болон хэвлэл мэдээллийн төвийн эрхлэгч, 1997-1998 онд Монголын радиогийн сурвалжлагч, 1998-2006 онд  ММИС-ийн Дорнодын салбарт уран зохиолын багш, мөн Дорнод дээд сургуульд цагийн багшаар ажиллаж байв. 2010 оноос одоог хүртэл МҮОНР-ийн Дорнод аймаг дахь сурвалжлагчаар ажиллаж байна.
1993 онд МЗЭ-д гишүүнээр элссэн. Уран зохиолын судлалын бүтээлээрээ магистр болсны зэрэгцээ 2015 онд МЗЭ-ийн шагнал, 2010 онд Дорнод аймгийн Ц.Дамдинсүрэнгийн нэрэмжит “Оюуны ундарга” тэргүүн шагнал, 2017 онд Монгол улсын Соёлын гавьяат зүтгэлтэн хэмээх эрхэм хүндтэй шагналыг хүртсэн.
Ийм л товчхон намтартай боловч хийсэн бүтээсэн зүйл нь түүнийг хэн болохыг ямар уран бүтээлч, судлаач хүн бэ гэдгийг нь тодоос тод харуулдаг билээ. Сэтгүүлч, зохиолч, судлаач гэсэн гурван хос морьтой, дээрээс нь багш гэсэн сайхан албатай энэ насыг элээсэн эгэл бөгөөд даруухан судлаач Л.Хэрээгийн амьдрал, уран бүтээлийн тухай товч өгүүлсү.
Тэрбээр цөөн тооны өгүүллэг, радио жүжиг бичиж олны хүртээл болгосон нэгэн. 1970-аад оны сүүлчээр Дорнод аймгийн Утга зохиолын нэгдлийн эрхлэгчээр ажиллаж ахуй үеэсээ эхлэн чамбайхан цөөн тооны уран бүтээл туурвиж, олны хүртээл болгож байжээ. Түүний зэрэгцээ авьяаслаг уран бүтээлчдийг дэмжих, тэднийг тодруулахад багагүй цагийг зориулсан хүний нэг ч гэж хэлж болно.
Энэ тухайгаа “...1979 онд МЗЭ-ийн нарийн бичгийн дарга нарын явуулын зөвлөлгөөн Дорнод аймагт болж, улсын хэмжээнд хамгийн тааруухан ажилтай гэж манай нэгдлийн ажлыг сайжруулах тухай тогтоол гаргасан юм. Энэ үеэр намайг нэгдлийн эрхлэгчээр сонгосон. Тэгээд бид нар их идэвхтэй, үр бүтээлтэй ажилласан. Энэ үеийн гишүүдээс их яруу найрагч Д.Нямсүрэн, СГЗ яруу найрагч Ж.Нэргүй, МЗЭ-ийн шагналт Ц.Жамбалгарав, Д.Хүдэрмөнх, А.Даваасамбуу, Л.Хэрээ, эрдэмтэн Той.Галсан, С.Алтанцэцэг нарыг дурдаж болно. Дорнодын зохиолчдын бараг оргил үе байсан даа...” гэж хуучилж сууна.
Өөрийн хийсэн бүтээсэн, утга зохиолдоо хайртай, дуртай болсон тухайгаа “...Хэвлэл утга зохиолыг хянах газар ажиллаж байхдаа болон Дорнодын утга зохиолын нэгдлийн эрхлэгчийн сонгуульт үүргийг 10 гаруй жил гүйцэтгэхдээ олон зохиолч нартай танил боллоо. Тэгээд л уран зохиолоос холдож чадахгүй болсон хүн дээ. Би сонин хэвлэл, радиогийн цаггүй ажилд хамаг анхаарлаа тавиад олигтой юм хийж чадалгүй өнгөрч байна даа...” гэж цаанаа л нэг харамсангуй өгүүлэх нь амьдралын эрхээр өөр ажлаар хоолоо залгуулж, судлах дуртай утга зохиол судлалдаа юм хийж чадсангүй дээ гэсэн харамсал илэрхийлж байна.
Харин нутгийнхаа алдарт эрдэмтэн Цэндийн Дамдинсүрэн гуайн нэрийг мөнхлөх, хийсэн зүйлийг нь алдаршуулах талд түүн шиг зүтгэсэн хүн цөөн байх. Энэ тухайгаа “... Да багшийн дурсгалыг мөнхжүүлэх талаар Дорноддоо жаахан юм хийлээ. Та бараг мэдэж байгаа байх. Да багшийн мэндэлсний 80, 85, 90, 100 жилийн ой тэмдэглэх аймгийн комиссын нарийн бичгийн даргаар 4 удаа томилогдон, хийх ажлын төлөвлөгөө гарган, хэрэгжүүлэх ажлыг гардан зохион байгуулахад голлон оролцож байлаа. Их эрдэмтний төрсөн газар гэрэлт хөшөө босгох, Матад сумын сургууль болон аймгийн төв номын санг нэрэмжит болгох, аймгийн музейд алдрын танхим нээх, боржин чулуун хөшөө босгох, “Оюуны ундарга” аймгийн тэргүүн шагнал бий болгох, монгол улсын анхны сүлд дууг байгалийн цонж хаданд сийлэн үлдээх зэргийг санаачлан хийлгэсэн дээ. Энэ хөшөө бол улсын хэмжээнд эрдэмтэн хүний анхны хөшөө болсон юм...” хэмээн бахархангуй ярьж байна. Энэ нь түүний утга зохиолоо гэсэн сэтгэл, нутгийн эрдэмтнийхээ үйлсийг залуустаа ойлгуулах, таниулах гэсэн цагаан сэтгэлийн хаялга юм даа.
Л.Хэрээ гуайн унаган мэргэжил нь монгол хэл, уран зохиолын багш. Гэвч амьдралын эрхээр утга зохиолыг хянах газарт редактор, дараа нь орон нутгийн хэвлэлийн газарт редактор, сэтгүүлч, утга зохиолын нэгдлийн эрхлэгч зэрэг зүсэн зүйлийн ажил эрхэлж явсан боловч хожим нь Дорнод аймагт Монгол мэдлэгийн их сургуулийн салбар байгуулагдахад тэнд багшилж байв. Тэрбээр “...ММИС-ийн Дорнодын салбарт 10-аад жил багшлахдаа жил бүр оюутны уран зохиол судлалын бага хурал хийлгэж, 10 гаруй оюутны дипломын бүтээлийг удирдсан байна. Тэдгээрээс 8 нь уран зохиол судлалын сэдвээр боловсролын магистр боллоо. Би уран зохиолын хүрээлэлд орж, өөрөө гавьтай юм бичээгүй ч түүний хөгжлийн төлөө явжээ гэж бодох юм...” гэж утга зохиолын хүрээнд хэдэн сайхан шавь бэлтгэсэн тухайгаа дурсчээ.

Утга зохиол судлаач Л.Хэрээ

Хөдөө орон нутагт насаараа амьдарсан ч утга зохиол судлалаа гээгээгүй цөөхөөн хүний нэг нь манай Дорнод аймгийн ахмад сэтгүүлч, утга зохиол судлаач, магистр Л.Хэрээ гуай. Түүний бичсэн өгүүлэл, уншсан илтгэл нь ихэвчлэн шинийг эрэлхийлсэн, эрдэмтэн мэргэдийн гаргасан санааг улам лавшруулах, нэгийг бодогдуулсан баримт дэлгэж, өөрийн гэсэн бодит санааг дэвшүүлж чаддагаараа бусдаас ялгарч байдаг.
Утга зохиол судлалаар сүүлийн 20 гаруй жил тууштай ажиллаж, магистрын зэргийг бүтээлээрээ хамгаалсан нь ямархан хөдөлмөрч, утга зохиол судлалд хэрхэн элэгтэй хандаж ирсэнийг нотлох биз.
“Да багш – Эрдмийн их мөрөн Да Вангийн Юндэнгөөгөө Дарга орлосон сард” гэсэн гурван нэртэй, нэг номонд түүний бичсэн утга зохиол судлалын цөөхөн боловч чанартай өгүүллүүд нь хэвлэгдсэн байна. Энэ удаад би түүний сэтгүүлзүйн бүтээл болон зохиолынх нь тухай үг дуугарахаас илүүтэйгээр утга зохиол судлалд хамаатай шүүмж, өгүүллүүдийн талаар нь зарим зүйлийг тодруулан гаргахыг хичээв.
Сэтгүүлчийн хувьд түүний бичсэн олон арван нийтлэл, бодол эргэцүүлэл, хөрөг, сурвалжилга, тэмдэглэл нь хүн зонд нэгийг бодогдуулж, олны нүдний өмнө ажил хэрэг болсон нь их. Тиймээс нутгийн хүмүүс Л.Хэрээ гуайг сэтгүүлч гэдгээр нь илүүтэй мэднэ. Харин утга зохиол судлаач гэдгээр нь мэргэжлийн хүрээнийхэн л мэдэхээс бус энгийн олон төдий л мэдэхгүй тул өнөөдрийн хуралд түүний судалгааны өгүүллийн талаар цухас дурдах гэсэн билээ.
Уран зохиол судлах гэдэг тухайн хүний оюуны цараа, эрэлч хайгуулч чанар, ихийг уншиж мэдэх, бодож бясалгах, өөрийн санаа бодлыг бусдад ойлгомжтой, бат нотолгоотой илэрхийлэхийг шаарддаг. Ийм байж эс чадвал судлах шинжлэх ажлын үнэ цэн, амт шимт нь гээгддэг билээ. 
Дээрх нэр дурдсан номонд сүүлийн 20 орчим жилд бодож боловсруулан, судалгаагаа нарийвчлан байж бичсэн 15 өгүүлэл оруулжээ. Эдгээр 15 өгүүллээс зарим зүйлд нь онцлон хэлмээр зүйлээр төлөөлүүлэн утга зохиолын нарийн ширийнийг өөрийн оюун ухаандаа тунгаан бичсэн талаарх Л.Хэрээ гуайн онцлогийг цухас дурдан өгүүлье. 
Тэрбээр 1970-аад онд оюутан ахуй цаг, төгсөөд Утга зохиолыг хянах газар бидний хэлдэгээр “Главлит”-д ажиллаж байхдаа хэд хэдэн чамбай өгүүлэл хэвлүүлж, олны анхаарал татаж байсан бөгөөд Их сургуульд багшлуулах тухай хүртэл яригдаж байж. Юмны учрыг олох гэсэн гярхай ажиглалт, утга зохиол судлаачийн мэдрэмж нь тэр үеэс л судлаачдын анхаарлыг татаж эхэлснийг энд үгийн далимд дурдая. 
1973 онд Д.Нацагдоржийн нэгэн өвөрмөц өгүүллэгийн тухайд бичсэн “Харанхуй хадны эрэлд” өгүүлэл нь тухайн цагтаа шинийг эрэлхийлсэн зохиолчийн уран бүтээлд гадаадын орчуулга хэрхэн нөлөөлсөн, тэр дундаа Д.Нацагдорж өөрөө орчуулан хэвлүүлсэн Эдгар Аллан По-гийн “Алтан цох” зохиол онцгой нөлөө үзүүлсэн болохыг маш соргог ажиглаж, задлан шинжилгээ хийсэн байдаг. Үнэхээр ч Д.Нацагдоржийн “Харанхуй хад” зохиол нь учир битүүлэг, реалист бус аргаар бичигдсэн, уран бүтээлийн эрэл хайгуулын гэрч бөгөөд дэлхийн сонгодог уран зохиолоос бүтээлчээр суралцаж байсныг илтгэн харуулна. Энэ өгүүллэгийн тухайд одоо хүртэл маргаантай байгаа бөгөөд ямар ч өнцөгөөс нь тайлбарлаж болох нээлттэй сэдэв юм. Энэ маргаанд нэмэр болгож бичсэн уг өгүүллээр судлаачдын анхаарлыг зүй ёсоор татсан байна.
Түүний судалгаа нь уран зохиолын шүүмж судлалаас эхлээд их өргөн хүрээг хамардаг боловч чухал сэдэв нь монгол дахь бурхны шашны уран зохиол бөгөөд цөөнгүй өгүүлэл хэвлүүлж, судлаачдын анхааралд шинэ соргог мэдээ занги хүргэсэн байна.
“Матад гэдэг нэрийн тухай” өгүүлэлдээ Академич Ц.Дамдинсүрэн, эрдэмтэн О.Сүхбаатар нарын бүтээлээс ишлэн баримт татахын зэрэгцээ төвдийн “Мата Тад” гэсэн 2 тусдаа үгээр тэмдэглэгдсэн байдгийг дурдаад аман домог болон бодит байдал хоёрын зааг ялгааг анхааран үзэж тайлбар сэлтийг хийсэн нь судлаач хүний аливаад хянамгай, гярхай ажиглалт хийдэг байдлыг бэлхнээ харуулж байна. Домог хийгээд бичгийн баримтыг харьцуулан гаргаж өөрийн санаа, дүгнэлтийг хэлжээ. Ингэхдээ дараагийн судлаачдад санаа аваасай гэсэн шинэ санааг гаргаж, хүнийг өдөөд өгүүллээ төгсгөсөн байна.
Монголын бурхан шашны уран зохиолд хамаарах цөөнгүй бүтээлд задлан шинжилгээ хийж өөрийн үгийг хэлсэн байна. Түүний “Үлэмжийн чанар дууны бурханлаг учир” өгүүлэл нь энэ талын чамбай бүтээл болжээ. Ерөөсөө түүний эсэргүү гэмээр нэгэн чанар нь томоохон эрдэмтэдтэй мөчөөрхөн, өөр өнцөг, өөр талаас нь юмыг олж харах, түүндээ дүгнэлт хийж, хэний ч анзаараагүй шинэ санааг гаргаж ирдэг нь түүний гэм биш зан. Энэ тухай доктор Го.Аким “...Аливаа юмыг өөр өнцөгөөс харж, үүнээсээ ургуулан дүгнэлт хийх маш чухал байдаг. Цаашилбал бодитой юмыг бодитоор биш хийсвэрлэн харж, сэтгэж ойлгоно гэдэг бүр ч чухал. Яг л энэ санаагаар Л.Хэрээ “Үлэмжийн чанар дууны бурханлаг учир” гэсэн эрдэм шинжилгээний өгүүлэл бичсэнийг уншлаа. Манайдаа хэлээгүй үгийг хэллээ. Шашны үүднээс харж бичсэн эрдэмтэн байхгүй дээ. Доктор Л.Хүрэлбаатар агсан нэг цухас дурьдсан байх. Хэрээ энэ дууны шүлгийг бурхан шашны гүн ухаан, бэлгэдэлийн үүднээс харж тайлбарласан нь бас Д.Равжаа судлалд шинэ юм хэлжээ. Манай Хэрээ ийм л сэхээтэн дээ...” хэмээн тун оновчтой дүгнэжээ. Энэ мэт бурхан шашны уран зохиолын холбогдолтой цөөнгүй өгүүлэлдээ шинэ соргог санаа илэрхийлснийг бүгдийг энд дурдаж багтахгүй нь.
Эртний уран зохиол судлалын талаар нь түүний эрдэм судлалын багш нарынх нь нэг, их сургуулийнх нь Дипломын ажлын удирдагч, манай хүүхдийн уран зохиол судлалын нэрт эрдэмтэн, доктор /Sc.D/, профессор Д.Оюунбадрах “...одоо уран зохиол судлалын сэдвээр олон судалгаа шинжилгээний өгүүлэл бичжээ. Сүүлийн үед эртний уран зохиолын чиглэлээр анхаарал тавьж байгаа хүн. Орон нутагтаа их, дээд сургуульд багшлахын зэрэгцээ сонин санаа дэвшүүлсэн өгүүллүүд бичжээ. Хамгийн гол нь эрдэмтдийн саналыг сөргөсөн гэх юм уу, олон урьгалч үзлийн үүднээс ч гэх юм уу өөр талаас нь харж, сонирхолтой санал тавьдаг онцлогтой судлаач байгаа юм. Үүгээрээ монголын эртний уран зохиолын судлалд нэмэр болдог ийм л хүн дээ...” хэмээн үнэлсэн нь бий. Энэ үнэлэлт бол шавийнхаа өсөлтийг харж, хэрхэн боловсорсныг дүгнэн цэгнэсэн багшийн үг, түүний өгүүллүүд монголын уран зохиол судлалд бас ч үгүй байраа эзэлсэн, хэлэх үгтэй, хийсэн бүтээлтэй хүн болсныг үнэлсэн үнэлгээ юм. Багшаасаа урмын үг сонсоно, бүтээлдээ дүгнэлт сонсоно гэдэг олдошгүй том завшаан билээ.
Ц.Дамдинсүрэн гуай бол манай сод хөвгүүдийн нэг, Төрийн 3 удаагийн шагналт, зохиолч, орчуулагч, яруу найрагч, судлаач, шүүмжлэгч, соён гэгээрүүлэгч гээд нийгэмд гүйцэтгэсэн үүргээрээ 20 зууны Манлай эрдэмтэн. Энэ хүний алдрыг мөнхжүүлэх, хийсэн бүтээснийг нь хойч үеийнхэнд түгээн дэлгэрүүлэх үйлсийг манлайлагчийн нэг нь манай Л.Хэрээ багш юм. Да багшийг шүтэн дээдэлж, түүнээс номын авшиг хүртсэн цөөхөн үлдсэн хүний нэг нь яах аргагүй Хэрээ багш. Тиймдээ ч Да багштай холбоотой олон үйлсийг эхлүүлж, манлайлан оролцож, нутаг усандаа хөшөө дурсгалыг нь цогцлоон, оюуны бүтээлийн аймгийн дээд шагнал “Оюуны ундрага”-ыг бий болгож, нэр хүндийг нь өсгөж яваа нэртэй нийгмийн зүтгэлтэн хүн. Тэрбээр Да багшийг зүгээр нэг шүтэн бишрэгч биш юм. Түүнээс цаг ямагт суралцан, бүтээлийг нь судлан шинжлэхэд өөрийн судалгааны нэгээхэн хэсгийг чиглүүлэн бүтээл туурвиж яваа хүний нэг. Тэрбээр Да багшийн 100 жилийн ойн хуралд хэлэлцүүлсэн илтгэлдээ түүний уран зохиол судлалд оруулсан хувь нэмэр, “Зуун билэг оршивой” бүтээл, МНТ судлал, Гэсэр судлалд оруулсан дэлхийд үнэлэгдэх алдар гавьяаг нь товойлгон гаргаснаас гадна Монголын шинэ үеийн уран зохиолыг үндэслэгчдийн нэг гэж түүхэнд тэмдэглэсэнтэй сөрж, “Үндэслэгчийн нэг” хэмээн зоригтой дуугарч чадсан байна. Тэр дандаа ингэж сөргөж дуугарч, сөргөж нотолж чаддаг билэгтэй нэгэн. Түүний гаргаж тавьсан баримт нь нээрээ л тийм дээ хэмээх бодолд хөтлөх нь олонтоо.
Сүүлийн үед хийж байгаа судалгаа нь ардын дууны арвин их сангаас шүүрдэн байж, түүхийн үнэн баримттай сүлэлдүүлэн шинэлэг санаа бүхий, гарцаагүй нотолгоотойгоор түүх, аман зохиолын хослол уялдаан дундаас хөдлөшгүй үнэнийг босгож ирж байна. Энэ нь “Да вангийн Юндэнгөөгөө” гэсэн өгүүллээс тод харагдана. Хэрээ гуайн судалгааны нэг онцлог нь хэзээ ч хөнгөн хуумгай баримт түшиглэлгүй, бүгдийг иш мухраар нь шүүрдэн үздэгт байдаг болов уу гэж би анзаарсан юм. Тиймдээ ч хэний ч үл анзаарах шахуу Илдэн ван, Да ван, Шинэхэн ван зэрэг үгэнд дөрөөлж, халхын сайхан Юндэнг Халх гол нутгийн хүн болохыг гарцаагүй нотолж, нотолгоондоо түүхэн баримтыг дурдан баталгаажуулсан нь хэнд ч эргэлзээ үл төрүүлнэ. Тэр ийм л мэдрэмжтэй, түүхийн болон утга зохиолын өргөн мэдлэгтэй, хаана хэрхэн уялдуулан бичихээ сайтар мэддэг, төлөвлөж чаддаг судлаач хүн юм. 
Энэ бүгдийг анзаарч байхад судлаач Хэрээгийн өгүүлэл их богино, хэлэх гэсэн зүйлээ хоёр гурван санаа баримтаар гаргаж, нотолгоогоо түүхэн баримттай холбон тайлбарлаж, төгсгөлд нь өөрийн санааг товч өгүүлээд орхидог байна. Хэзээ ч урт, сунжруу бичиж байгаагүй нь түүнийг бусдаас ялгаруулж байна. Заримд нь яасан богинохон өгүүлэл бэ гэж чамлагдахаар харагдавч, уншаад үзэхэд 10 өгүүллийн дайтай санааг гаргасан байх нь түүний ур чадварыг илтгэж, судлаачийн гярхай ажиглалт, ончтой дүгнэлтийг хийсэн байдаг юм.
Тэрбээр сэтгүүлч, тэр дундаа радиогийн сэтгүүлчийг сүүлийн 30 жил хийсэн нь уран зохиол судлалын өгүүлэл бичихэд нь нөлөөлдөг байх. Радио гэдэг бол богино хугацаанд хүнд их зүйлийг өгөх хэрэгтэй байдаг тул энэхүү ажлын онцлог нь түүний уран зохиол судлалд гүнзгий нөлөөлснийг ямар ч бүтээлээс нь харж болно.
Сэтгүүлч, утга зохиол судлаач Л.Хэрээгийн эрдэм шинжилгээний өгүүллүүд нь бусдаас өөрийн хэв маяг, бичлэгийн өнгө аяс зэргээрээ бүхэлдээ ялгарч байдаг өвөрмөц нэгэн ертөнц гэлтэй. Энэ талаар МУ-ын ШУГЗ-тэн, доктор, профессор, Ц.Дамдинсүрэнгийн “Оюуны ундарга” бүтээлийн анхны шагналт Б.Пүрэв-Очир “өөрийн бодолтой, өөрийн үгтэй, өөрийн өнгө аястай, өөрийн баримт-түүхий эдтэй, өөрийн гэсэн хэл найруулга, хөтөч санаатай, бас өөрийн гэсэн “зөрүүд” араншинтай, сэтгүүлзүй-судалгаа, эрэл хайлт-бүтээл зохиол гэсэн гурван чухагтай ... Ц.Дамдинсүрэн гуайг орон нутгаас сүрхий чамбай судалсан, чимээгүйхэн, даруухан судлаач бол Лувсансүхийн Хэрээ яах аргагүй мөнөөс мөн болой” хэмээн дүгнэсэнтэй санал нийлэхийн ялдамд уран зохиол судлалын хөдөө нутагт зэврээгүй эрдэнийн нэг мөн гэж дүгнэж болмоор санагдана.

Дүгнэлт

Утга зохиол судлаач, магистр Л.Хэрээгийн судалгааны шинжилгээний ажлын цар хүрээ, дэвшүүлсэн санаа нь өргөн, ухаж ойлгож, судлан шинжлэх нэгэн сэжүүрийг гаргаж чаддаг нь түүний уйгагүй оролдлого, гярхай ажиглалтын үр дүн юм. 
Түүний судалгааны өгүүлэл нь хэмжээний хувьд багашаархан, хэтийдээд 3 хуудас хүрэхгүй шахам боловч түүнд дэвшүүлсэн санаа, гаргасан бодомж нь хэдэн арван хуудас хүрмээр жинтэй байгаа нь судлаач, магистр Л.Хэрээ аливаад нухацтай хандаж, сайтар эргэцүүлэн тунгааж, илүү дутуу зүйлгүй, чамбай бичдэгийг илтгэж байна.
Ялангуяа эртний уран зохиол, бурхан шашны уран зохиол тэргүүтэн хийгээд дуу хуурын уг гарлыг мөшгин, түүний мөн чанар, утгыг харгалдуулан тайлбарлах оролдлого хийсэн нь тун оновчтой, сэдвийг чамбай боловсруулж бичдэгийг нь харуулж байна. Түүний судалгааны өгүүллүүд нь өлгөж тавих ухаанаар өнийн холын зүйлийг ч атугай тодруулах гэж оролдсон чамбай бүтээл болжээ гэж дүгнэж байна.

Резюме:

То вангийн 220 жилийн ойд зориулсан олон улсын бага хурал

Жүн ван Бат-Очирын Тогтохтөр вангийн мэндэлсний 220 жилийн ойд зориулсан “Монголын шашин соёлын нэрт зүтгэлтэн Тогтохтөр ван: Амьдрал, өв” олон улсын эрдэм шинжилгээний бага хурал 2017 оны 8-р сарын 18-20-нд Дорнод аймгийн Чойбалсан хот, Халхгол суманд тус тус зохион байгуулагдлаа. Тус хурлыг Дорнод аймгийн ИТХ, ЗДТГ-тай  хамтран ШУА-ийн Түүх, архелогийн хүрээлэн, Халхгол сумын Ялалт музейгээс зохион байгуулсан бөгөөд гадаад дотоодын 20 гаруй эрдэмтэд илтгэл хэлэлцүүлсэн байна.
Уг хуралд МУБИС-ийн НХУС-ийн УЗСЗТ-ийн багш, доктор /Ph.D/, дэд профессор М.Одмандах “Халх-Нөмрөгийн буриадууд” итгэл хэлэлцүүлж оролцсон байна.

